
Sing: Lied 159:1; Lied 171:1, Lied 253:1, 2; Lied 525:3; Lied 523:1-4;

Ek wil die blye boodskap, die evangelie van Christus vanoggend aan julle verkondig uit Joh. 6:47-59. 
Soos altyd moet ons die konteks verstaan om die boodskap reg te verstaan.
Johannes vertel dat die skares na Jesus gestroom het omdat Hy siekes gesond gemaak het. Toe Hy na die anderkant van die meer van Galilea toe gaan het baie mense baie moeite gedoen om weer by Hom te wees (6:1-2)
Toe hulle almal baie honger was en daar nie kos naby is nie, toe gee Jesus vir duisende mense kos van net twee vissies en vyf brode. Die wonderwerk was so oorvloedig dat hulle na die tyd twaalf mandjies vol oorskiet gehad het (v.5-13). 
		Die mense was oortuig dat Jesus die Een is wat na die wêreld sou kom (v.14).

Toe die mense die volgende oggend agterkom dat Jesus en sy dissipels in die nag weer terug is na die anderkant van die meer toe, is hulle weer met groot moeite agterna (v.24). 
Mens sou nogal kon dink dat dit wonderlik is dat hulle soveel moeite doen om by Jesus te wees. Maar Jesus sien die hart raak, Hy weet hoekom hulle werklik gekom het.
Julle kom omdat julle mage vol geword het van die kos wat Ek julle gegee het, sê Hy in v.26. Hy leer hulle dan dat hulle meer moet fokus die “kos” wat ewige lewe sal gee, as die kos wat net jou maag volmaak maar jy nog steeds sal doodgaan.
Toe hulle vra wat hulle moet doen om kos vir ewige lewe te kry, antwoord Jesus dat hulle moet glo in die een wat God gestuur het (v.29).

Die mense bly egter net dink aan hierdie fisiese lewe met leë maag se honger. 
Hulle vra of Jesus ook ŉ wonder sal doen soos Moses wat hulle voorouers vir 40 jaar in die woestyn laat eet het van die manna uit die hemel. 
Jesus korrigeer hulle dat Moses hulle nie gevoer het nie, dit was God en die brood wat Hy uit die hemel gee werk die ware lewe.
Wanneer hulle vra om van daardie brood te kry is Jesus se antwoord vir hulle onverwags, Joh. 6:35, “Ek is die brood wat lewe gee. Wie na My toe kom, sal nooit weer honger kry nie, en wie in My glo, sal nooit weer dors kry nie.” 
Hy maak Hy dit duidelik dat Hy nie van fisiese brood praat wat jy hap en kou en insluk nie, Joh. 6:40, “Dit is die wil van my Vader: dat elkeen wat die Seun sien en in Hom glo, die ewige lewe sal hê...”
Jesus sê dat Hy die ware, geestelike brood is wat die Vader uit die hemel gee sodat almal wat hierdie geestelike brood eet, dit is om in Hom te glo, ewige sal lewe.

Die Jode is egter geestelik blind en dat Jesus brood kan wees is vir hulle net te veel en hulle begin daaroor te argumenteer. Hulle kan nie by die aardse, fisiese, lyf en honger en kos wat jy kou en insluk verby dink nie. 
As mens dit verkeerd verstaan soos hulle het, en net fisies dink dan is dit inderdaad afgryslik, want dan is dit kannibalisme. Dit kan tog nie...
Jesus verduidelik nie vir hulle nie, Hy verklaar net dat niemand na Hom toe kan kom as die Vader so iemand nie trek nie...

Dan gaan Hy verder en maak dit nog meer blatant, Hy maak seker dat niemand dink hulle het Hom verkeerd gehoor nie...

	Lees << Joh. 6:47-59 >>

Moenie dieselfde fout maak as die Jode destyds soos bv. die Rooms Katolieke kerk vandag steeds dwaal nie. 
Jesus praat nie hier van ŉ fisiese hap en eet en drink en sluk van Homself nie. Dit sou tog verregaande wees. 
Ons weet goed dat gelowiges wat reeds ewig lewe – soos Paulus in Ef. 2 van ons skryf – steeds fisiese honger en dors ken. 
Uit die konteks van wat Jesus vroeër gesê het is dit duidelik dat Hy van geloof praat en van ŉ geestelike honger en dors. 
Onthou jy in v. 35 waar Jesus gesê het dat Hy die brood van die lewe is en dat die wat in Hom glo, nooit weer honger of dors sal kry nie, en in v. 40 weer dat elkeen wat in Hom glo ewig sal lewe.
			En pas weer het ons in v. 47 gelees – Wie in my glo, het die ewige lewe.

Dit is nie vir ons maklik om geestelike goed te verstaan nie en daarom gebruik God metafore of gelykenisse van bekende goed om vir ons iets van geestelike goed te verduidelik. 
Daar is twee punte wat ek wil uitlig – Om te kan lewe moet jy gesonde kos eet, om te groei en gesond te bly moet jy gesonde kos ... gereeld eet.

Wat is nodig vir jou fisiese liggaam om aan die lewe te bly?
Daar is baie waaraan mens kan dink, soos om warm genoeg te wees sodat jy nie verkluim nie, of om beskerm te wees teen siektes en teen fisiese gevare wat jou kan doodmaak. 
Maar dit alles gaan jou niks help as jy nie kos het om te eet en water om te drink nie. 
Sonder kos en water sal al die ander goed jou nie aan die lewe kan hou nie. 
Honger en dors is die diepste nood wat jou liggaam kan ken en dit is nét kos en water wat daardie fisiese behoefte en nood kan bevredig, 
Netso is Jesus Christus die bevrediging, die verlossing van ons diepste geestelike behoeftes en nood. Nie net in die lewe na die dood nie, ook nou in hierdie lewe.

Soos wat kos en water noodsaaklik is vir jou liggaam om te lewe, so sê Jesus is Hy die hemelse kos en water wat noodsaaklik is om geestelike te kan lewe.
Hy is die “brood wat lewe gee” (v. 48) en die brood wat Hy gee is Hyself – sy liggaam. 
Hy gee Homself as die offerlam wat geslag word, sodat die wêreld kan lewe – elkeen wat in Hom glo.
Wanneer jy in Jesus Christus glo, dan is dit asof jy sy bloed geestelik drink wat jou skoonwas van al jou sonde sodat jy met Jesus se sondeloosheid voor God staan. 
Wanneer jy in Jesus Christus glo, dan is dit asof jy sy liggaam geestelik eet sodat sy volkome en perfekte lewe in jou opgeneem word sodat jy met sy perfektheid met God versoen word.

Wanneer mens brood eet en water drink dan word die brood en die water so in jou spysvertering opgeneem dat dit deel word van jouself. 
So is dit wanneer jy in Jesus Christus glo, wanneer jy sy liggaam eet en sy bloed drink, dan lewe Hy in jou en jy in Hom (v.57) 
Jy lewe sy vrede, en sy liefde, en sy blydskap – én jy lewe jy vir ewig (v. 50, 51, 54, 57, 58).

Maar wanneer mens nie gesonde kos eet nie, dan gaan jou liggaam agteruit, jy verswak en teer uit om uiteindelik dood inmekaar te sak. 
So is dit ook vir elke mens wat nie in Jesus Christus glo nie, want as jy nie sy liggaam eet en sy bloed drink nie, dan bly jou gees dood in sonde en oortreding en uiteindelik ly so ŉ mens ewig in die hel se pyn en smart saam die duiwel en sy trawante.

Die meeste mense wil net eet wat die wêreld hulle gee en wat hulle goed laat voel oor hulleself – rykdom en plesier, gerief en genot, gewildheid en gemak. Dit is soos ŉ verslawing aan gemorskos wat op niks sal uitloop nie – gaan lees maar Prediker 2.
Baie mense doen selfs moeite om hierdie aardse kos by Jesus te wil kry – soos die Jode wat moeite gedoen het om weer by Hom te wees nadat Hy hulle met brood en vis gevoer het.
Die wêreld se goddeloosheid en die vals geloof wat net oor aardse voorspoed gaan sal nie tot ware lewe lei nie – selfs al verblind dit mense om vir ŉ ruk lank so te lyk.

Luister baie mooi na die blye boodskap, die evangelie:
As jy nie in Jesus Christus glo nie, sal jy ewig in die hel van God se woede en straf op sonde wees – maak nie saak hoé goed dit dalk met jou gaan in hierdie lewe duskant die graf nie. Wees gewaarsku...
O, maar as jy in Jesus Christus glo, sal jy vir ewig lewe – maak nie saak hoé swaar jy dalk kry in hierdie lewe duskant die graf nie.

Dit bring ons by die tweede punt wat ek wil uitlig.
Gesonde kos hou jou nie net aan die lewe nie, dit laat jou groei, dit maak jou sterk, dit gee jou weerstand teen siektes. 
		Maar dan moet jy gereeld gesond eet en nie so nou en dan nie.
Ek het gelees van ŉ jongman wat op ŉ baie lang reis met ŉ skip moes gaan. Hy was maar arm en moes raap‑en‑skraap om genoeg te spaar om sy kaartjie te koop. 
Om aan die lewe te bly tydens die reis het soveel kos as wat hy kon bekostig en kon inpak in sy bagasie saamgeneem. Op die reis het hy homself eenkant gehou sodat hy nie nodig gehad het om sy kos met ander te deel nie. Aanvanklik het dit goed gegaan, sy kos was genoeg en hy het sterk en gesond gevoel. 
Maar die reis was lank en sy kos het al minder geword sodat hy later nie meer genoeg kon eet nie, net bietjie-bietjie om die ergste honger te breek. Hy het al meer gewig begin verloor, later was hy net vel en been en kon hy skaars regop bly – om nie te praat van hoe koud hy gekry het nie.
Uiteindelik kom hulle by die bestemming aan. Terwyl hy maer en uitgeteer sukkel‑sukkel nader kom om af te klim, sien ŉ vriend hom raak wat saam op die boot was maar wat hy nie gesien het nie omdat hy hom so eenkant gehou het om sy kos te probeer spaar. 
Die vriend was nie maer en uitgeteer soos hy nie, inteendeel, hy was gesond en sterk en het selfs bietjie gewig aangesit. Sy vriend vertel hom toe dat al die kos op die reis ingesluit was in die prys van die kaartjie...
Daardie man het sy bestemming bereik, maar hy was byna dood omdat hy nie geëet het van die kos wat klaar betaal was nie.

So kan dit ook gaan met ons geestelike lewe. Jy glo in Jesus Christus, jy het van die ware brood wat lewe gee geëet. Maar as jy nie gereeld geestelike voedsel eet nie, dan groei jy nie geestelik nie, jou geestelike krag word al minder, jy teer uit. 
Jou fisiese liggaam kan soos ŉ rugbyspeler lyk, maar jou gees lyk soos iemand in ŉ konsentrasiekamp. 
Jou geestelike immuniteit teen die verleiding van die wêreld en jou sondige begeertes dat jy al makliker daarin struikel. Jou weerstand teen dwaalleer verswak en jy kan maklik die prooi word van allerhande nonsies wat mense kwansuis uit die Bybel haal.

Toe die duiwel Jesus se honger wou stil na sy 40 dae vastyd in die woestyn (Mat.4:4), toe antwoord Hy hom uit Deut. 8:3 dat mens nie net lewe van brood nie, maar van elke woord wat uit die mond van God kom.
God gee al die geestelike kos wat ons nodig het vir ons lewensreis deur hierdie lewe. 
Christus het sy liggaam en sy bloed volledig en volmaak gegee, aan sy genade is daar geen einde nie. 
En die Heilige Gees deel hierdie ware brood wat lewe gee, Jesus Christus, aan ons uit deur sy Woord – elke keer wanneer ons die Bybel lees, in elke Bybelstudie, in elke erediens. 
As ek en jy nie gereeld ons geestelike etes van die ware brood wat lewe gee eet nie, dan gaan ons dalk bly lewe (want ons glo) maar ons gaan geestelik uitteer om gaan met ŉ verswakte vel-en-been konsentrasiekamp gees by ons bruilof met Christus opdaag.

Die etes met die ware brood wat lewe gee word gereeld aangebied, waarom sou iemand  dit nie eet nie? 
Ek kan aan twee redes dink. 
Die eerste rede is dalk dat so iemand nie besef dat Bybellees en Bybelstudie en erediens soos noodsaaklike geestelike maaltye is nie. Dan bly hulle weg en groei nie geestelik nie, hulle teer uit en word swak in geloof. Dalk nie dadelik nie, maar wag maar, die reis is lank...
Die tweede rede waaraan ek dadelik dink is iets heeltemal anders – mense eet dalk nie saam nie omdat hulle nie regtig honger is nie. 
Hulle het nie ŉ behoefte aan die ware brood wat lewe gee nie. 
Hulle sê dalk hulle glo, hulle doen soms dinge wat lyk asof hulle glo, maar hulle is nie regtig honger om meer en gereeld van Christus in te kry nie. 

Jy is vandag hier, of jy skakel in by die uitsending – en dit is goed. 
Waar is jy volgende keer wanneer Jesus as die ware brood voorgesit word? 
Wanneer eet jy weer self uit jou Bybel deur dit te lees op jou eie of saam jou gesin? 
Wat doen jy wanneer ander gelowiges aansit by die Bybelstudie? (Ons kan ook ander tye reël as jy nie Dinsdae kan bywoon nie...) 
Waar is jy volgende Sondag wanneer ons weer in ŉ erediens aansit vir die hoofmaaltyd van die week?

Waar is jou vriend of jou medebroer en suster wat saam in die gemeente is wanneer ek en jy aansit? Dit is ŉ vraag vir die ouderlinge, maar nie net vir hulle nie. Elke gelowige het die roeping om mekaar aan te spoor.
Gaan ons aanhou om self genoeg te eet sonder om ons broer en suster te gaan opsoek en saam te nooi na die maaltyd?
Dalk besef hy of sy nie hoe noodsaaklik ŉ gereelde geestelike maaltyd is nie? 
Sal ons aanhou bly wegkyk terwyl hulle dalk geestelik stagneer en selfs agteruitgaan en gevaar loop om inmekaar te sak? 
Sal ons hulle nie gaan opsoek en aanmoedig, saam bring na die ware Brood van die lewe nie, sal ons hulle nie bring om te kom eet van die gesonde geestelike voedsel uit die Woord van God nie?

Laat ek opsom:
Jesus Christus gee Homself as die ware boord wat lewe gee. 
Om geestelik te lewe, ewig te lewe in die heerlikheid van God moet sy liggaam eet en sy bloed drink - jy moet glo Hom glo.
Om geestelik te groei en sterk te word en staande te bly moet jy hierdie gesonde geestelike kos, die Woord van God gereeld eet in Bybellees, in Bybelstudie en die hoofmaaltyd van die week – die erediens. 
	Mag God ons honger en dors maak vir Christus.

